
الجزء 1
احمد انسان على نياتو وكل امنياتو يكون سعيد

اتعرف على عفراء ايام الدراسه وكانت علاقه صداقه زيها وزي كل الصداقات والعلاقات

في نفس الزمن درست معاهم زميلتهم عفراء كانت عايزه احمد وصارحته وكانت فتره لمدي سنه وما استمرت كتير 
وانفصلو لظروف ...

وانقطعت العلاقه رغم انها كانت فتره بسيطه شديد...

وكان في شعور من احمد لسميه وهو متخوف يصارح وتتخرب علاقه الصداقه السمح مليانه هظار وضحك مع 
بعض لدرجه من فتره لفتره

بعد نهايه الدوم الدارسي هم ساكنين مسافه قريبه من بعض بطلعو نص الدفعه وبتوزعو بفضلو هم ال4 احمد 
وسميه وعفراء وهبه ودي قريبه احمد شديد المهم بطلعو ويصلو بيت ناس احمد زياره خفيفه عشان هبه معاهم 

ويواصل براهم يا احمد قدمهم لمكان هم ساكنين ودي من فتره لفتره...

طال الزمن وكل زول في حالو عفراء م كملت المدرسه لظروف الزواج وانقطعت كل اخبارها من الدفعه وقليل 
المتواصل معاها ...

سميه وهبه واصلو دراستهم ودخلو للجامعه وكل وحدي في جامعه بس م بفترقو لوجودهم مع بعض وكل زول 
شايل اسرار التاني..

ّعفراء انسانه طيبه شديد اختارت طريق الزواج لوجودها مع اختها الكبيرة بعد وفاه امها وابوها ...

ظهرت بعد فتره من الزواج وبصدفه هي وصحبتها ماشين في الشارع لقت احمد الدفعه وحبيبها القديم وهو 
ششافها من بعيد ياربي دي عفراء قربو لبعض هي واحمد سلام عادي وششويه عتاب كدا ...

احمد:عروستنا ازيك ياخ

عفراء:طيبه شديد كيف انت

احمد:الحمدلله تمام ومبروك الزواج وربنا يسعدك ..

وفي نفس الوقت معاها صحبتها ما وقفوا كتير في الشارع ودي كانت اخر مره هي واحمد تجمعهم الصدفه ...

وكل زول فيهم واصل في الطريق الماشي فيهو احمد كان مبسوط بعد شافاها وبي قلب صادق ونيه صافيه دعا 
ليها ربنا يسعدها ويخليها لي زوجها رغم الوجع بس دي سنه الحياه...

احمد وسميه واصلو علاقه الصداقة وفي يوم......

الجزء 2
يلا احمد وسميه استمرت علاقه الصداقه وبلقاها من فتره لفتره واحمد لسه متردد وكل ما يمش زياره لي ناس هبه 

بسالها عنها واخبارها شنو وسميه جديدها والحاصل عليها شنو ..

احمد عارف بس عايز اطمن وهبه كان عندها الاحساس دا

هبه:احمد بطل حركاتك الغياظه دي انت عارف عنها كل شي

احمد:صاح عارف والله بس رقمها م معاي الا الظروف تجمعنا نسلم على بعض ولا انا جاي عليكم للبيت

هبه:هههههه عشان كدا كراعك كترت علينا

احمد :لالا ياخ دي زياره بس م اكتر من كدا

هبه: سميه جايبين ليها تلفون عشان الجامعه

احمد:اي قالت لي كانت بتمشي بي حق اختها الدكتوره

وواصل الونسه ومنها احمد طلع على بيتهم ...ّ

وجا بشارع بيت سميه وفي سرو (ان شاء الله القاها ياخ)واصل الطريق ولمن حصل لقا احمد أخوها سلم عليهو 
ازيك وكيف عامل المهم عايز يعمل ليهو موضوع عشان هي تطلع ويشوفه...

وفجاه كدا اخوها كشر لي احمد اتفضل علي البيت ...

احمد انبسط شديد بس تاني اعتزر ابو حميد خليها مره تانيه ياخ ماشي بيتنا وعندي موضوع مستعجل عايز احصل 
...

احمد فات وحصل بيتهم وفي سرو(ياريت لو كان خشيت ياخ كان علي الاقل اسلم عليها ساي)المهم نسا الفكره 
والمسا طلع على فسحه الميدان ونسي الفكره مع لمه الاصحاب والونسه ّّّ.ّّ.

وكالعاده اصحابو يتونسو شويه وكل زول فيهم يطلع التلفون يضرب لي ست الريد...

و احمد خاشي الفيس وم شغال بيهم ...

محمد دا صاحب احمد شديد وكل اسرارهم مع بعض بسال فيهو اها يابتاع سميه صارحتها ولا لسه ما لقيت ليها 
طريقه تصل وتتونس معاها ولا لسه بتلفون اختها زي زمان...

احمد:لسه والله ياخ ساعي وقالت احتمال تجيب تلفون جديد

محمد:اي اي ياخ عشان م تكون لينا سنجل كدا الشله كلها خالطه الا انت 

احمد:هههههه يعني بتتونسو بي

في الوقت داك معتز كان بتكلم مع هنايه...

انتبه ليهم وبضحك في احمد ...

بقيت ملطشه ساي ي اخوي

احمد:اي اي اضحكو بجي اليوم وانا وسميه بنكون مع بعض وحركاتكم دي بعملها اجي عشان اتونس وانتو كل زول 
يمسك التلفون ويخلص خدمتو ويجيني راجع نتونس شويه ومنها كل زول يمشي بيتهم...بعد فتره كدا احمد ماشي 

على الجامعه حصل الموقف عشان يطلع للعربيه شاف هبه موجوده في نفس العربيه وفي كرسي جمبها حجز 
الكرسي الجمبها وبقي. بتونس معاها ...

احمد:هبه صباح الخير. وماليك الليله طالعه متاخره

هبه:اهلين احمد صباح النور انا دا زمني الا تكون انت المتاخر...

احمد:صدقتي والله

هبه:كسلان من يومك

احمد :لالا ياخ اها اخبار سميه شنوطولت منها

هبه:والله متاكده من كدا بس عندي ليك خبر سمح

احمد: شنو???

تااااابع

الجزء 3
احمد انبسط شديد يلا ي هبه فرحيني الخبر السمح دا شنو من الصباح

هبه:هههههه من يومك شفقان مافي اي خبر بهظر ساي عايزه اعرف رده فعلك بس

احمد:هبه خليك جاده عليك الله في شنو

هبه:اي جاده طيب عشان م تضايق الخبر السمح سميه امس جابو ليها تلفون

احمد :ي سلام ياخ دا أحلى خبر والله يلا جيبي الرقم اتصل عليها

هبه:ما بقدر والله ممكن انت تخش ليها في صفحه الفيس عندها صفحه من زمان بس م كانت بتخش كتير

احمد:هبه حرام عليك والله كان توريني ياخ

هبه:يلا ما تستعجل خش ليها في صفحه ودا اسم الصفحه .

احمد:تسلمي هبه ياخ طوالي طلع التلفون وعمل البحث هبه لقيت الصفحه شوفيها مش دي هي

هبه:ههههه اي هي زاتا لاحظ اني مشتركه معاها ما تتعود

احمد: انبسط شديد وهو ماشي على الجامعه بخبر هبه السمح دا حصلو الخرطوم وكل زول فيهم فات لجامعتو ..

احمد رسل الطلب ووصل الجامعه في غايه الانبساط ....

ودخل المحاضره بمعنويات عاليه شديد واخيرآ ياخ لميت فيها تاني م حا افكها بساهل

واصل المحاضرات ورجع للبيت فضل طول الوقت يفتح التلفون ويشوف اشعارات الفيس ياربي وافقت ولا لسه ...

ومافي اي خبر احمد ارتاح شويه وطلع لصلاه ورجع البيت تاني في المسا رجع لي مكان لمتهم مع محمد ومعتز 
وباقي الشباب...

ولسه هم في حالهم سلم عليهم بي انبساط شديد

محمد:احمد الليله مالك يا اخوي جاي منبسط كدا

احمد:ولا حاجه الواحد م يفرح يعنيويسلم عليكم بشوق

محمد:اي اي والله اشك انو في شي بعرفك سمح انت من اقل شي بتفرح والعكس كمان عشاان.كدا احكي لي 

وكالعاده معتز ماسك التلفون مع هنايه السنه كلها خالطين ...

احمد واصل الونسه مع محمد ...

ومنها هنايه اتصلت لي محمدقام من احمد مسافه يخلص المكالمه و ويرجع تاني(بجيك الليله ولازم اعرف في شنو 

...

احمد كالعاده شغال زي برج المراقبه في الفيس

وفجاه كدا سميه وافقت للطلب...

احمد انبسط شديد وأخيرا ياخ...

طوالي جري على الخاص وقال ليها في اول رساله.....??

تااااابع

الجزء 4
احمد كان مبسوط شديد بعد الموافقه ومن شده الفرحه رسل ليها في اول رساله تسلمي للموافقه

سميه:مافي داعي

احمد:كيفك

سميه:كويسه وانت كيف

احمد :تمام الحمدلله

واستمرت الدردشه لمسافه طويله. بسال عنها وعن الجامعه معاها وكلام كتير.. ّ

احمد عايز يطير من الفرحه وبقا يهتم بيها اكتر من اللازم يومي يسال ويرسل وهي كانت نفس الاحساس ...

احمد منها رجع يكتب في الفيس كل يوم منشور عن السعاده وووو... من شده الفرحه

محمد:احمد الايام دي ما براك ي اخوي شايفك في الفيس بقيت تحب من ورانا ولا شنو

احمد:ههههه لسه والله ياخ دي البدايات يادوب. ...

محمد: امممممم ودي منو كمان ما عرفتها احكيها لي

احمد:لالا خليها ساي بتعرفها عشان كدا م بوريك اسمها...

محمد:ههههه سمح اخوي ربنا يسعدك وم تنقطع تاني بس شكلها سميه ...ّ

احمد:اي ي شقي هي زاتها

احمد لسه مستمر مع سميه يومي يتفقدو بعض

حتى ظهر شويه عتاب من سميه لي احمد ...

سميه: يعني إلا انا ارسل ليك ي احمد انا زعلانه منك

احمد:لالا العفو ياخ الايام دي مشغول مع الجامعه ولمن افتح الشبكه انتي مافي...

سميه:تمام كان كدا ربنا يوفقك كلنا عندنا جامعه بس خلي وقت للناس الغالين عليك

احمد: حاضر يعني ما زعلانهّّ

سميه:لا طبعآ مافي زعل بيناّ

شويه شويه احمد وسميه قربو لبعض اكتر واتبادلو الأرقام

وكالعادة احمد متردد بين يصارحها وبين خايف علاقه الصداقه البينهم تنتهي...

طبعآ مع بدايه العلاقه كانت في احتفالات في المدينه (المولد)كل الناس بتتجمع في الفسحه الكبير..

احمد سرح مع نفسو وقال اصلآ مافي طر يقه غير يلقاها هناك

وهبه بتجيبه منها رسل لهبه في الواتس

احمد:هبه ازيكم كيفك

هبه:الحمدلله تمام ي احمد

احمد وناس البيت ووو....

هبه:طيبين الحمدلله بس شايفاك خفيت الجيه مش قلت ليك بتجي ليها

احمد:لالاياخ الجامعه وكدا ومرات بجي متأخر شديد...

هبه:هههههه اخبارك معاي عارفه كل شي

احمد:زي شنو يعني 

هبه: لالا مافي شي 

احمد: هبه صحي وين الايام دي م بتجي فسسحه المولد لقيت ناس خالتي هناك وكل بيتكم الا انتي

هبه:اي كل يوم هم هناك بس بجي فترانه من الجامعة

احمد: طيب تعالي قبل القفله فضل 3يوم

هبه:اي جايه بكره ببشوف سميه كان بتجي معانا ...

احمد:اي عليك الله تعالو

منها خشه لسميه وكلمها تجي عشان نتلقي واسلم عليك طولنا

سميه :بس احتمال اجي واحتمال لا

احمد عليك الله تعالو....?

سميه:طيب تلقاني هناك

احمد جهز نفسو للمشيه وفي غايه السعادهواتصل عليها تلفون طلعتو ولا لسه

سميه:طلعنا تعال بوصف ليك مكان بالتلفون...

تلقاني في.......?

تابع

الجزء 5
سميه وصفت لي احمد بالتلفون محل هم موجودين

احمد ماشي وبحكي مع نفسواخيرآ ح القاها اثنا م احمد ماشي لسميه وهبه مكان المولد ظهر محمد لي احمد

محمد:احمد على وين الليله ي صحبي بدري كدا

احمد: ماشي المولد وجاي

محمد:ياتو يوم بتمششي بدونا انتظر تطلع معانا

احمد:حاضر تعال تلقاني هنا في فسحه الميدان منتظركم

احمد انتظر كتير ولا في زول فيهم ظهر وزهج عشان الزمن وسميه ح تطلع عشان اتفقت انها تجي و ترجع بيتهم 
بدري عشان الصباح شغاله جامعه

احمد بقي بتكلم مع نفسو

ياربي اعمل شنو اتقطع ولا اعمل شنو كان فتهن بزعلو وديل كمان هناك منتظرين

بعد طول انتظر احمد اتصل ليهم وزول رد مافي منها اتحرك حصل المولد نفس الوصف حق سميه وشاف سميه 
وهبه من بعيد

انبسط شديد..

ازيكم

سميه : كويسين بس مالك اتاخرت بعد دا طالعين عديل

احمد:معليش بس حصل لي ظرف عشان كدا...

منها احمد واصل في الونسه ومربوك من الفرحه

سميه:ههههه يا ود مالك الليله م طبيعي كدا خليك عادي م تتلفت كتير

احمد:مالي مافي شي بعاين عشان م يشوفنا زول ويقول شي

سميه:لالا خليك عادي هبه قريبه لينا وفي النهايه انت ما زول غريب

احمد همس لي سميه : ماشاء الله بقيتي قمر14 بلاي هي الجامعه دي بتعمل كداّ

سميه:هههههه اصلآ من يومي كدا انت عشان طولت من طلتي

احمد : اي اي ياخ

هبه اتحركت منهم مسافه بعيد واحمد وسميه مواصلين تعليقات وضحك في الناس الفي المولد فجاه هبه جاتهم 
زي العارض يلا ي سميه نمشي الزمن

احمد: هوي انا لسه م اتونست معاكم ولسه الزمن بدري

هبه:لا والله ماشه عندي بحث ح اسلمو بكره وسميه عندها جامعه يلا نمشي...

احمد:طيب ارحكم اقدمكم واجي راجع 

طلعو من مكان المولد و الونسه كانت جماعيه والتعليقات مستمره بينهم ال3...

احمد في الطريق رجع للبيت ومحمد أتصل لي احمد مكالمتين ...

احمد مع زحمه الناس والونسه م افتكر للتلفون الا بعد هو راجع للبيت بعد ما قدم سميه وهبه حصلهم البيت ...

رجع لمحمد: محمد كيف معليش اتاخرتو قبيل ومشيت قدامكم اتصلت وما رفعت لي...

محمد:اي التلفون كان في الشحن بعد جيت لقيت المكالمة اتصلت م رفعت بس مشيتك من بدري دي فيها كلام 
كتيرما من عوايدك ...

احمد:مشيت لي هنايه ياخومع زحمه الناس م سمعت التلفون الا وأنا راجع لبيتنا

محمد:اي اي طيب ما تقول كدا من الصباح اوعك تمشي بيتكم تجينا محل لمتنا جينا من المولد نتونس وأمشي 
اتخمد نوم ...

احمد:الزمن اتاخر بكره معاكم من بدري

احمد كالعاده فرحان شديد بعد رجع البيت على طول نزل منشور في الفيس يحكي عن السعادة وكلام كتير التعاليق 
والاعجابات كترت ورسل لسميه ....

سميه خشي الفيس شوفي نزلت شنو

سميه:اي منشورك سمح شديد وربنا يسعدك بس دي منو دي ّ

احمد: انتي طبعآّ

سميه:تسلم كتير احمد بس ما للدرجه دي

احمد:واكتر كمان

منها سميه طلعت من النت واحمد لسه صاحي مع التلفون وبفكر يأربي اصارحها ولا لسه بقيت صابر كتير ياخ 
وخايف يكون عندها زول ثاني...

استمرت العلاقه لفتره طويله وكل يوم ارتباطهم ببعض يذيد اكتر شويه من الاهتمام وشويه عتاب ولو زول فيهم ما 
سال من التاني العتاب بكون موجود ...

دكتوره اقبال دي ساكنه قريب لي احمد وكل كبيره وصغيره بينهم مع بعض عارفه كل خطوه لي احمد بحكي ليها بكل 
شي ...

ويومي هم متواصلين مع بعض

والراي البتقول هي احمد بنفذو وكمان العكس راي احمد ماشي عليها لكميه الاحترام البينهم والاسرار المتقسمنها 
مع بعض ...ّ

احمد طول م رسل لي اقبال مع ضغط الجامعه و الامتحانات فقد اقبل ورسل ليها:دكتورتنا ازيك ومشتاقين ياخ...

اقبال:احمد الجافي ليك يومين ما رسلت لي ولا القي احبابو نسى اصحابو

احمد:ههههلالاياخ م كدا انتي براك عارفه الظروف وامتحانتي ...ّ

su
da
ne
se
no
ve
ls.
co
m

sudanesenovels.comروايات سودانية 12

https://sudanesenovels.com/works/%D8%A3%D8%AD%D8%A8%D8%A8%D8%AA%D9%87%D8%A7-%D9%88%D9%84%D9%83%D9%86


اقبال:ياتو يوم الامتحانات بتمنعك ما تسال بطل حركات

احمد:العفووالله مقصر معاك

احمد واقبال استمر و في المحادثه لزمن طويل ومنها سالت احمد اها سميه كيف معاك

وعملت شنو.....??

تابع

الجزء 6
اقبال عايزه تطمن على اخبار احمد وسميه ّ

احمد:لسه والله متردد بين اني اصارحها وتتخرب العلاقه

اقبال:يلا ي احمد ركز في التصرفات البتحصل بينكم وقبل تكلمها بي الحقيقه لمح ليها بي اي حاجه وشوف البحصل

احمد:زي شنو كداّ

اقبال: ي غبي انت يلا شوف طبيعه اهتمامها كيف واسالها هي في علاقه ولا لا ...

احمد :ممكن بس متردد ...

اقبال:ما تخليك متردد قوي قلبك واتكلم معاها ولا من نصيبك بتستمرو وكان خايف علاقه الصداقه البينكم تنتهي 
م بتنتهي بس انت جرب كلامي دا...

احمد فكر في كلام اقبال ومنها زاد في اهتمامو بي سميه اكتر وكالعاده متواصلين يومي وكل تفاصيل يومهم مع 
بعض ّ..

...

احمد فكر ومافي حل غير يحكي لي سميه ويشوف البحصل عشان المده طالت ومنها رسل لسميه ...

احمد:سميه ازيك ومشتاقين

سميه: كتير الشوق والله ي احمد

وواصل ونسه عاديه عن الجامعه والجديد والحاصل عليها ..ّوفجأه كدا سميه سالت احمد من عفراء حبيبه احمد 
القديمه العرسوها...

سميه:احمد عفراء كيف معاك وصحي البعدها منو بعد اتزوجت

احمد:ههههه ابدآ والله مقطوع منها لي فتره وخصوصآ انسانه اتزوجت وعندها بيتها ومافي جديد بس في وحدي 
وخايف اكلمها و علاقتنا تتخرب اها وانتي مع منو

سميه:ههههه بطل حليفه ساي مصدقاك 

انا كنت في علاقه وانتهت وما عندي زول عايزه ارتب حياتي في الفتره دي ومافي حب صادق الزمن دا

احمد:لااا ياخ في ناس جاده

سميه:زي منو يعني؟

احمد :ناس كدا

سميه:احمد انا بقدر اساعدك في مشكلتك دي

احمد:مشكله شنو

سميه: البت العايز تكلمها دي وخايف دي دا لو ممكن

احمد:بصراحه البت دي انتي

سميه:احمد خليك جادي

احمد: اي انتي ماليك مستغربه

سميه:ومن متين الكلام داّ

احمد:من زمان

سميه: يا ريت لو كلمتني من زمان انا محظوظه لانو البت دي انا لكن ي احمد انا بقدر اسعدك

احمد:كنتا خايف بس اسي اتحديت خوفي

لي م بتقدري تسعديني

سميه: م عارفه انا الفتره دي م تمام عايزه اصفي بالي من الماضي

احمد:اعتبريو من الليله انتهى

سميه: والله قاعده احاول هي فتره بس وبنسي ..ّ

احمد:انسي الماضي زي م انا نسيتو

م وريتيني

موافقه ولا لا ......??

سميه: افكر ممكنّ

احمد:امممممم دي محتاجه تفكير

سميه: عشاني ي احمد عليك الله

احمد:لي متين

سميه :كم يوم بس افكر واشوف نفسي ...

احمد:حاضر بنتظر 

كالعاده احمد اتصل لي اقبال يوريها الحصل ........??

تابع

الجزء 7
احمد: اقبال ازيك

إقبال:بخير يا احمد وانت كيف

احمد: الحمدلله بخير انا ...

احمد:م وريتيك الجديد

اقبال:الحصل شنو

احمد كلم اقبال بكل شي حصل بينو وبين سميه والمحادثات الكانت بينهم ... ّ

إقبال: يلا ي احمد انتظر ردها وم تستعجل لردها خليها تاخد راحته وتفكر على كيفها

احمد: يعني ما ارسل ليها

اقبال: لا ي غبي رسل عادي واتونس معاها بس م تكرر ليها الموضوع كتير عشان ترتبطو اكتر

احمد: حاضر بنتظر وبشوف البحصل ....

منها احمد فكر كتير ياربي حا تاخد كم من المده عشان توريني رايها واعرف الحاصل....

ومواصل معاها كالعاده وفي فتره كدا احمد كان عيان غاب منها لفتره ارهاق الجامعه وجريها الكتير وفي شويه تقصير 
من سميه رسل ليها وعاتبه علي عدم انها م سالت

احمد:الناس الجافيه كيفكم

سميه:انا ولا انت

احمد:انتي

سميه:لا والله انا نزلت امتحانات وقاعده في الخرطوم مع ناس خالي بيتهم قريب للجامعه وم بخش كثير

احمد: اهاااا كان كدا تمام

سميه:مالك عيان عندك شنو

احمد:كنت عيان بعد خلصت امتحانات السمستر

سميه: عندك شنو ومن متين وليه م كلمتني

احمد: كالعاده شويه التهابات وملاريا ...

سميه: سلامتك والله واسي بقيت كيف ?

احمد:الحمدلله اتحسنت كملت اخر علاج امسّّ

سميه: حمد لله على السلامة

احمد:سميه افتحي التلفزيون في غنيه سمحه احضريها في قناه النيل

سميه: الكهرباء قاطعه هنا

احمد:ههه عارض قطعتي كهرباء الناس من مشيتي ليهم

سميه:ههههه بالمناسبه جايه نهايه الا سبوع دا عشان المناسبة بتاعت خال هبه

احمد: ي سلام انا زاتي بكون هناك ماشي ليهم قبل العرس بكم يوم

سميه:اي امشي قالو عندهم شغل كتير قبل العرس الناس اهلك لازم تكون معاهم...

احمد:اي اي م بتوصى

احمد واصل المحادثه مع سميه ...

احمد نزل أجازه بعد خلص امتحان السمستر موجود في بيتهم لمن يكون فاضي بمشي علي بيت ناس المناسبة ...

سميه رجعت بيتهم مع نهايه الاسبوع عشان تكون مع هبه في مناسبتهم واتصلت لي احمد وعرف انها وصلت 
بيتهم وحا تكون موجودة عشان المناسبه علي الأبواب ولازم تساعدهم

احمد:بالمناسبه قالو في حنه الليله المسا

سميه: اي ومن اسي حنتك عليم تخلي زول يختها ليك

احمد:حاضرياخ دا أحلي يوم

يلا بعدين تعالي بدري هناك

سميه:حاضر

هبه وسميه مسؤلين من تحضيرات حنه العريس بعد انتهو سميه رجعت بيتهم ومنها اتاخرت

في الوقت دا احمد وصل بيت المناسبة ولقي الاهل مجتمعين بشر ليهم وفضل يفتش في سميه ياربي دي وين م 
جات طلع التلفون اتصل عليها

احمد:الو

سميه:اهلين احمد

احمد:بدون سلامات وين م جيتي شايف ناس بيتكم هنا تعالي سريع

ّسميه :شويه وجايه عليك...

خاله احمد كانت موجوده وبعد انتهت من حنه العريس والشباب كل زول فيهم ماسكه وحدي تحنن فيهو الا احمد 
يتونس مع العريس

خاله احمد يلا ي احمد انا جايه احننك وعقبال حنتك الكبيره...

احمد :امين يارب تسلمي خالتي بس خليها شويه كدا

خاله احمد :لالا اسي عشان م تنتهي

فجاه كدا سميه دخلت عليهم وباركت للعريس ...

احمد لي خالتو:خالتي انتي تعبتي في حنه العريس وسميه دي يادوب جات خاشه خليها تختها انتي ارتاحي

خاله احمد: حاضر ي سيدي طيب من قبيل مالك ابيت ولا عشان دي شابه

احمد:لالا ياخ م كدا

سميه طوالي بدت في حنه احمد ومع انها بتحنن فيهو احمد استقل الفرصة

احمد: ي غبيه مالك اتاخرتي كدا

سميه:معليش انت م عارف حاجه من قبيل كنت هنا انتهيت من التجهيزات وطلعت البيت عندي شغل هناك....

احمد:لمن تتكلمي واصلي في الحنه عشان ديل م يركزو

سميه:هههه حاضر بس ماله يدك دي صغيره كدا 

احمد : وانتي مالك بيها اشتغليها ساي ...

انتهت الحنه وكل زول فيهم رجع بيتهم ...

احمد طوالي كالعادة كلم دكتوره اقبال بي الحنه والحصل

اقبال:حظك ي سيدي ماشين في تحسن شديد

احمد: اي اي بس بعد ح اسالها واشوف ردها قبل يوم الجمعه عشان مافي طريقه والمناسبه دي الوحيدة الحا 
تجمعنا كتير...

اقبال:ويعني شنو المناسبة زي م وريتك خليك صابر مش انت وهي متواصلين تلفونات ومحادثات...

احمد:اكيد

اقبال:يبقي تنتظر وتخليها علي راحتها وم تستعجل ليها خليها تفكر زي م هي عايزه ...

احمد:حاضر حا انتظر

طيب وبعد المناسبه اسالها ولا ...

اقبال:..........?

تابع

الجزء 8
راي اقبال بعد كلام احمد معاها

اقبال:لا انتظر

احمد: حاضر 

استمرت فتره والمناسبه مرت علي خير ولسه احمد وسميه متواصلين اكتر من الاول...

فتره الإجازة انتهت واحمد نزل للجامعه يكمل باقي السمستر ...ّ

كالعاده احمد يومو م يكمل الا يختم اليوم بلمه الاصحاب. وفي يوم وصل للبيت بدري ورجع فسحه الميدان كالعاده 
لمحمد وباقي الشله ...

ونسات وضحك علي الاخر

محمد: احمد عجبتنا الحنه عقدو ليك مع قريبك دا ولا شنوّعايزين نحركها ليك هناك في المناسبة بس احترمنا 
اهلك ديل هههه

احمد:ههههه لالا ياخ مجرد حنه ... لو كان جيتو يوم الحنه كان اتحننتو

محمد:امممم تمام كنا جاين يوم الحنه بس طلعنا مشوار كدا بس المناسبة كانت سمحه شديد

احمد:تسلمو م قصرتو اشتغلتو معانا عقبال اردها ليكم

محمد:ههه ولا علي كيفك ياخّ

احمد:حاضر ي غالي

احمد فضل منتظر راي سميه والمده طالت شديد و مافي رد ليها رغم انهم يومي متواصلين و هم مع بعض ...ّ

في يوم احمد مله من الانتظار ...

وسال سميه ّ

احمد: سميه بنسبه للموضوع لسه م قررتي

سميه:احمد انا مقرره من البدايه بس كانت عندي ظروف كدا وانتهت علي خير

احمد :اها حمد لله ع السلامه وظروف شنو دي كمان

سميه:ابدآ حاجه بسيطه كدا وحليتها

احمد:اهاااا تمام يعني موافقه

سميه: احمد وريتك قبل كدا مستحيل اخسرك كان كصديقه او حبيب

احمد: اي عارف ولا انا كمان

سميه: طيب موافقه بس م تبعد مني مهما كانت الظروف

احمد:انا بوعدك بكدا ... بس انتي توعديني?

سميه :أوعدك 

استمرت العلاقه فتره وكل يوم بتزيد اكتر احمد اتعلق بسميه شديد وكل يوم بزيد في حبو ليها اكتر عايز العلاقه تكون 
لي قدام م تكون علاقه لفتره وكل زول فيهم يمشي مكان تاني....

كالعاده رجع لي اقبال ومعروفه هي شنو بنسبه ليهو في مكان اختو الكبيره كل اسرارهم مع بعض ....

احمد:اقبال اتكلمنا انا وسميه وقالت موافقه 

اقبال: براها كدا ولا انت سالت

احمد:صراحه كدا انا سالتها

اقبال:مش كلمتك قلت ليك خليها براها بس ي سيدي شكلك مستعجل ...بس على الاقل كان تنتظر ....ربنا 
يسعدكم ان شاء الله ...

احمد:لا والله بس قلت اشوف قرارها ..

اللهم امين يارب ... ويسعدك انتي وهناي ... بالمناسبة صحي اخبارو شنو

اقبال:هههه والله انت م بتنسي ..ّاللهم امين يارب .. بالمناسبة هناي سافر يكمل الدراسه خارج السودان

احمد:ماشاء الله فكر صاح والله بس كان يكمل فضل ليهو سنتين ويتخرج

اقبال:لا هناك افضل من هنا عشان يعمل شي ويشتغل هناك منها يكون مستقبلو. 

احمد: يرجع بسلامه ... مستقبلكم ولا مستقبلو

اقبال:ههههه والله انت عجيب...يلا م تركز كتير 

احمد:حاضر

احمد وسميه العلاقه متواصله وتمت سنه

احمد لاحظ في شويه تغير من سميه بقت ما زي زمان م بترسل الا احمد يرسل ليها او هو يتصل ويفقد يشوف 
الحاصل عليها ...

احمد مع نفسو فكره يبطل يرسل ليها وينتظر كم يوم ويوشف هل هي ح تسال وترسل ولا لا ...

صاح ايام صعبه بس احمد انتظر لمده 3او4يوم ومافي اي رساله منها وكان متابعه اخرظهور ليها وهي يومي متصله 
وموجوده ولا فكرت تسال ولا برساله...

احمد تعب من الانتظار ومافي حل غير يرسل ليها ويشوفه ماله ...

اتردد كم. مره يسال ولا لا بس قال احسن أسأل واكون افضل منها وفي اول رساله من. احمد لسميه.....?

تابع

الجزء 9
احمد بعد طول انتظار رسل لي سيمه وعايز يعرف الحاصل عليها

احمد: سميه كيفك

سميه:اهلين احمد تمام الحمدلله وانت

احمد:الحمدلله تمام انا

سميه:تمام... وجامعتك كيفّ

احمد:تمام وانتي

سميه:الحمدلله بخير...

احمد: ووين مختفيه ليك كم يوم لا بتسالي ولا بترسلي

سميه: والله مع الجامعه ولي كم يوم م منشطه يادوب الليله نشط

احمد: معقوله طولتي م خشيتي

سميه:اي م مصدقني ولا شنو كان منشطه كان سالت

احمد:اهاااا تمام طيب والمكالمات مالك م رجعتي ليها

سميه:ما كان معاي رصيد

احمد: تمام ربنا يسهل عليك

سميه:امين بس مالك اتغيرت كدا

احمد:انا ولا انتي

سميه:انت

احمد:ابدآ والله م اتغيرت ولاحاجه انتي الاتغيرتي من فتره

سميه:لالا مافي تغير مع الجامعه عشان كدا...

احمد:اهااا تمام

دي كانت اول بدايه الكذب لسميه على احمد ..

احمد كان متأكد من كل كلمه هي بتقولها كذابه فيها بس م عايز يواجها بشي ويخرب العلاقه ...

واكتر شي كذبه انها م بتخش النت رغم انو احمد متابعه وشايفه يومي موجوده بس م حبه يكتر عليها الكلام ...

احمد اضايق شديد منها وفكر يبعد تاني لفتره ويشوفه ح تتغير ولا لسه ح تستمر في في حركاتها دي...

بس قبل يبدا في القرار اخد راي دكتوره اقبال وكلمها بكل شي حصل ويشوف رايه شنو ويوريها التطورات الحصلت 
وبعد سمعت كان ردها...

اقبال:احمد مشكلتك م بتسمع الكلام

احمد: كيف م بسمع الكلام

اقبال: من اول يوم وريتني وكلمتك تصبر عليها شويه وتخليها براحتها تفكر زي م هي عايزه عشان تقرر علي هواها...

احمد:طيب وانا انتظرت الفتره دي والعلاقه كانت كويسه شديد

اقبال:صاح انتظرت كتير بس م سمعت كلامي ليك رغم اني كنت خايفه تحصل ليك حاجه من استعجالك دا ونبهتك 
بس انت من يومك راسك ناشف وم بتسمع الكلام..

احمد: صاح واللهمن المفروض اعمل بي الكلام القلتي لي .. بس في الفتره الاولي كانت مهتميه شديد وانتي عارفه 
كل كبيره وصغيره..

اقبال:اي حكيت لي كل شي وكل بدايه بتكون جميله بس تصرفاتها الاخيره دي بتزعل والله مافي داعي انها تكذب 
مش انت متأكد انها كانت متصله?

احمد:اي متأكد ميه في الميه يومي هي متصله كان فيس او واتس دا غير ال3مكالمات وم رجعت لي...

اقبال: طيب والجابرها شنوتكذب للدرجه دي ... وبعدين طالما هي لقت المكالمات مفروض ترجع مافي حاجه 
اسمها م عندها رصيد

احمد: والله م عارف اعمل شنو ... اي صاح لينا3او4يوم ولا فكرت ترجع ساي...ّ

اقبال:دا عدم تقدير منها بس م اكتر من كدا ... طيب قبل تتغير لمن تلقي مكالمه كانت بترجع?

احمد:اي بترجع لو م مكالمه رساله

اقبال:طيب اسي الجد شنو تتغير كدا

احمد: والله م متأكد منها اكيد في سبب

اقبال :طيب انت قلت ليها حاجه ولا زعلتها في شي

احمد:ابدآ والله ولا كلمه متواصله معاها عادي ولا حصل شي

اقبال: احتمال دخل زول في حياته جديد ولاحاجه تانيه م مفهومه

احمد:زول كيف

اقبال: حاجه عاديه م تستبعد تصرفات زي دي غير كدا م شايفه ليها حل ...

احمد: الله اعلم

اقبال:طيب ي سيدي م تزعل خليها براحته واوعك ترسل ليها المره دي ولو هي صحي لسه بتحبك ح ترجع وترسل 
ليك

احمد:حاضر ولا رساله ولا مكالمه تاني وبشوف البحصل

اقبال:وعد وعد ولا زي وعد كل مره

احمد:لا والله المره دي وعد حقيقي ونشوف البحصل فترت من العتاب لو رسلت خلاص ولو م رسلت راحتها...

اقبال:تمام ي احمد ولا يهمك يلا عيش حياتك عادي وخليك مبسوط وم تركز كتير ...

احمد:حاضر

معليش شيلتيك هم معاي

اقبال: احمد أنت غبي ولا شنو ياتو يوم بينا معليش .. دي حركه جديده ولا شنو ...

احمد:لالا م كدا 

اقبال:كان م كدا كيف .. زمن مشاكلي انا وهناي كلها كانت في راسك وانت الوحيد البفضفض ليهو .. ولا م عايزني 
احكي ليك شي تاني?

احمد:لا والله العفو ... اي صاح بس مشاكلكم كانت خفيفه وبترجعو سريعوللان الحمدلله مبسوطين..لالا احكي 
عادي ... وانا لو في شي جديد بحكي ليك

اقبال:هههه هرشت مني شكلك...اي الحمدلله عقبالك

احمد:امين يارب

احمد فضل منتظر ومره اسبوع كامل ولا حياه لمن تنادي ومنها مراقب اخر ظهور ليها ومتصله ّوفعلآ موجوده 
ومافي ولا رساله منها ..

بس اتزكر وعدو لدكتوره اقبال وبطل مراقبه وعايش حياتو عادي مع الجامعه وجريها ...

وكالعادة مع لمه الشباب وفي يوم محمد صحبو شاف سميه في الموقف وهو رجع لبيتهم من الجامعه معاها ولد 
يا ربي دي م سميه أتأكد دي هي ....

اتصل لي احمد بس احمد تلفونو مغلق

محمد وصل بيتهم وفي المسا لقا احمد وقال ليهو.......?

تابع

الجزء 10
بعد احمد شاف المنظر وم المره الاول يلقاهم مع بعض قرر يحكي لي احمد بس بعد يتأكد من حاجه

محمد:احمد كيفك

احمد:اخوي محمد الحمدلله بخير وانت..

محمد:تمام قبيل مالو تلفونك مغلق اتصلت عليك

احمد:فاصل شحن ... بس عافيه الحاصل شنو?

محمد: هههه بطاريتك الوهمية دي جيب ليك وحدي جديده

احمد:ههههه حاضر بشتري وحدي قبل السمستر دا يخلص ..

بس م وريتني في شنو?

محمد:يعني الا يكون في شي 

احمد:جادي معاك في شنو

محمد:احمد والله بصراحه انت زول اخوي وكل حاجه بينا وم بتطلع مكان من عندنا وبنتمنا الخير لبعض

احمد:تسلم كتير اي صاح بس م فهت شي وريني الحاصل شنو?

محمد:اصبر شويه

احمد:طيب احكي لي الحاصل شنو

محمد:احمد علاقتك مع سميه كيف الايام دي

احمد:ليه يعني بتسال

محمد:ياخ انت سالتك رد علي حسب كلامي ليكّ

احمد:طيب ووريني في شنو

محمد: مافي حاجه

احمد:عليك الله احكي في شنو

محمد :طيب رد لي في الاول وبعداك بنتفاهم ...

احمد:طيب. ي محمد لينا فتره انقطعنا من بعض ورجعنا تاني بس حسيت في تغير شويه وقررت أبعد منها لفتره ... 
بس لشنو بتسال

محمد:التغير كان من شنو والسبب...

بحكي ليك اصبر م تستعجل

احمد:منها هي بقت م بتسال وهي يومي موجوده لينا سنه مستمرين في العلاقه وكانت سمحه بس الفتره الاخيره 
دي اتغيرت شديد

محمد:تغير من ياتو ناحيه

احمد:من كل النواحي اتصلت ليها كم مره م رفعت وكانت موجوده في النت ولمن سالتها قالت م كانت خاشه ولو 
م رسلت ليها م كان سالت

محمد:والله دي عوجه .. واسي ليكم كم يوم من انقطعتو تاني

احمد:أسبوع كدا وكنت مراقبها بس عندي وعد مع زول ووفيت بيهو بطلت المراقبه وخليتا علي هواها ... بس غريبه 
الليله بتسال عنها كدا ?فشنو

محمد:احمد الحقيقه شفتها كم مره في الموقف ومعاها ود كدا بلبس لبسهم حق الجامعه اظنو زميلها ولا حاجه 
طوالي بوصلها ولا مره ولا مرتين شفتهم بس هي م بتعرفني انا بعرفها ومتأكد منها

احمد:بتتكلم جادي انت

محمد:جادي والله ي احمد وانت اخوي في النهايه عايز مصلحتك واخليك قدام الامر الواقع .. شفتهم كم مره بس 
كنت متردد احكي ليك ..

احمد:من الاول ليه م وريتني بي الحاصل كان تكلمني عادي مدام انت بتهمك مصلحتي ...

محمد: كنت متردد وتاني حاجه قلت أتأكد قبل اقول ليك اي شي ّوعرفت تفاصيل الود من وحدي بعرفها معاهم 
في نفس الجامعه مصاحبه صحبه سميه سالتها عن سميه والود المعاها ...

احمد:وقالت ليها شنو?

محمد:الود دفعتهم ووضعو كويس وهي مايلا ليهو شديد وطوالي طالعه ونازله معاهو وشكلهم في بدايه علاقه كدا 
ّحب..

احمد:انت جادي في كلامك دا?

محمد:جد والله. وصحبتها سالتها ليه هي بتسأل قالت ليها ساي ومنها حكت لي الحاصل قلت احسن اوريك 
عشان م تعيش في وهم ساي

احمد:كتر خيرك م قصرت عشان كدا هي أتغيرت شديد وم بتسال...م ح اخليها بي الكلام دا

محمد:ولا تشتغل بيها.... ي زول الحاجه دي بينا م تكلمها وخليها علي كدا عشان م تعمل لي زولتي دي مشاكل في 
الجامعه ...ولو عاوز توريها وريها بدون زكر اسم. ووريها اسم الود وشوف ردها شنو عشان تنصدم ... ...

احمد:حاضر ي محمد اصلآ انا حالف م ارسل ليها بس بجي يوم وبقول ليها الحقيقه...ّ

احمد دخل في حاله استياء من الحصل دا .. ياربي ليه هي بتعمل كدا وعايزه تصل شنو وح تستفيد شنو من كدا.. 
بس على العموم كل شي لخير ولاح اسالها من شي وبشوف الأيام ح تثبت لي شنو ...

شهر كامله بدون تواصل بينهم واحمد حلف م يرسل ليها ولا يسالها ومواصل في وعدو ...

المره دي م كلم دكتوره اقبال بشي عشان م يوجع راسها ساي رغم انو هو عارف هي ح تزعل لو عرفت متاخره بس 
قال احسن اخليها ترتاح شويه من وجع الراس دا... ويحكي ليها لو حصل تطور جديد

الفتره ماشه تطول وفي يوم سميه اظنها فاضيه وم عندها موضوع رسلت لي احمد بكل برود وكانو مافي شي 
حاصل ..

احمد فتح الشبكه ولقا رساله من سميه ...

في اول رساله قالت ليهوّ......?

سميه :احمد كيفك

احمد:هلا وغلا سميه تمام الحمدلله

سميه: تمام

احمد:تمام

سميه:مالك م بتسال مني ولا بتتصل لي

احمد: بعد الفتره دي كلها يادوب اتزكرتيني لو عايزه تسالي كان سالتي م ضروري كل مره انا أسأل واتصل واخر مره 
قلتي ح تتغيري وظروف جامعه عشان كداّ

ّسميه:مالك الليله ردك دا كدا... لسه انا مع ظرف الجامعه

احمد:اهااااا تمام طول الشهر الفات كانت جامعه ومافي وقت تتصلي او تفقدي ع العموم ربنا يوفقك

سميه:ظرف الجامعه عشان كدا..م مصدقني انت

احمد:تمام صدقت بس مهما كانت الظروف دي الواحد يحاول يتختاها ويخلي حيز قليل لبعض الناس....

سميه: تمام ح اخلي الظروف دي وبسال تاني عشان م تزعل

احمد: تمام

احمد عارف كل شي وسميه لسه بتواصل في كضبها وغشها فاكره احمد م حيفهم شي ولا بعرف حاجه عنها ...

قرر يواجها ويوريها عن الود بتاع الجامعه ويشوف طبيعه ردها شنو ...

بس قبل دا رجع لدكتوره اقبال وكلمها بكل شي وردها ليهو كان......?

تابع

الجزء 11
بعد احمد عرف الحقيقة وكلم دكتوره اقبال وكان ردها

اقبال:انت جادي في كلامك دا

احمد:اي والله دا كل الحصل

اقبال:من يوم قلت لي انها اتغير عرفت في شي حاصل و كلمتك ح يكون في شي بس انت مشكلتك م بتقتنع 
بساهل

احمد:انا كنت مستبعد الحاجه دي عشان مستمرين لينا سنه وم حصل تغير الا في الفتره الاخيره دي

اقبال:اي تغير بكون فيهو سبب يعني مافي تغير ساي علي العموم اسي ناوي تعمل شنو ليها

احمد:ناوي اصارحها بي ياسين ...

اقبال:يطلع شنو كمان دا....

احمد: دا الود الفي الجامعه...

اقبال: ايووووه كمان لمن عرفت اسمو ... شكلك بحثت شديد..

احمد:لالا م بحثت بس عرفت من زول وهو متأكد من كل شي...

اقبال:طيب ي احمد القرار في يدك ح تعمل شنو بعد عرفت كل الحصل دا....

احمد:ناويه اصارحها بكل شي عشان هي فاكراني م عارف اي شي وبعداك البحصل يحصل ....

اقبال:لا م تكلمها اسي

احمد:ليه يعني م اسي...

اقبال:صدقني حاول اصبر شويه وخلي الزمن يثبت ليك هي شنو واحتمال تحصل حاجه جديده...

احمد:حاجه زي شنو يعني ... بعد غشاها وكضبها دا ...

اقبال:مع الزمن بتعرف خليك ساكت بس واوعك ترسل ليها تاني خليها تسال بي راحتها زي م هي عايزه...

احمد:حاضر بس ح يجي يوم واصارحها بكل شي ... حاضر م ح ارسلها طالمها هي بتجي وقت فراغها انا زاتي قنعت 
منها وبطلت عتاب المافيهو فايده دا كل م يحصل عتاب بتقول ح تتغير ولا حاجه بتحصل ...

اقبال:احسن ليك والله ... خليك علي كدا وحتى لو رجعت خليك طبيعي وم تبرهن ليها شي ولا تجيب سيره الود دا 
ليها شوف تعاملها ح يكون كيف... بس اعمل حسابك وم تتعامل بي طيبتك الزايده دي ...

احمد:حاضر ..والفيها خير ربنا يسهل...

اقبال:آخر مره رسلت ليك متين

احمد:طولت والله ليها فتره

اقبال:طيب خليها زي م اتفقنا وم ترسل الا بعد هي ترسل ليك

احمد:ياخ هي كان سألت ح تعديها عتاب وتمثل دور البراءه العايشه فيهو دا...

اقبال:ويعني شنو ماليك شغله بيها ...

احمد:تمام اتفقنا ...

استمرت فتره علي غياب سميه واحمد اشتاق ليها بس كل م يتزكر اسلوبها يقول وانا مالي بيها م ح ارسل ... استمرت 
الفتره ودخل عليهم شهر رمضان ...وسميه ظهرت كالعاده كانو مافي شي حاصل ... دخلت لي احمد وفي اول رساله

سميه:احمد كيفك ورمضان كريم

احمد:الله اكرم ..سميه تمام وانتي...

سميه:الحمدلله بخير بس أجزتا من الجامعه لرمضان..

احمد:اهااا تمام حمدلله ع السلامة

سميه:ومالك قاطع الخبر

احمد:موجود انا

سميه:طيب مالك م بستال مني

احمد: قلت اخليك مع ظروفك دي شويه

سميه: اي صاح تسلم كتير

احمد:الله يسلمك

واستمرت المحادثه بينهم ...

احمد فكر وقرر يصارحها ويشوف ردها وهو متأكد هي م ح تقول الحقيقه...

بس تاني اتراجع وقال اشوف البحصل شنو ح تتغير ولا لا ...

استمر الشهر وهي مستمره وبعدها انقطعت تاني واحمد رجع يسال عليها تاني ومافي اي تغير زهج من الوضع دا ...

وبقي مافي حل غير يسالها من ياسين دا... في اول رساله قال ليها.....?

تابع الحلقه

الجزء 12
أحمد قرر يسال سميه ومافي حل غير يتكلم معاها ويشوف طبيعيه ردها ..

احمد :سميه كيفك

سميه :تمام الحمدلله وانت

احمد:الحمدلله بخير ...

احمد واصل معاها في المحادثه وسألها

احمد: سميه بتعرفي واحد اسمو ياسين ....

سميه: ياسين منو ...

احمد:ياخ انا سالت وانتي ردي علي حسب كلامي...

سميه: اي دا خطيب اختي الكبيره

احمد:خطيبها عديل

سميه:اي خطبها طول .. بس انت عرفتو كيف وليه بتسال ..

احمد: بسال ساي ... سمعت بيهو. قلت اسال ..

سميه:من وين. سمعت

احمد: م ضروري تعرفي ..

سميه كانت مصره تعرف حكايه ياسين دي بس احمد اتهرب منها وقال م حيكي ليها الحقيقه ..

وكان متاكد دي كضبه ساي منها وسال زول قريبه ليها عن اختها مخطوبه ولا لا وفعلآ طلعت م مخطوبه ودي كضبه 
من سميه عايزه تضلل بيها أحمد وم يعرف شي...

احمد في نفسو خلاص استاء منها ومن عمايلها ..

ولسه ذهن احمد مشغول ...ليه هي بتعمل كدا وسببها شنو الحركات دي ولقي نفسو م مقصر في شي كل التقصير 
كان منها ...

اتواصلو فتره طويله بس هو كاتم كل الحصل دا وهي متعامله عادي زي المافي شي ولسه مستمره في غيابها وعدم 
الاهتمام المتواصل وتسال من فتره لفتره..

احمد رجع لمحمد وحكا ليهو الحااصل وكل شي قالو محمد طلع صاح .

احمد:محمد اخبارك شنو

محمد: الحمدلله تمام وانت ..

احمد:الحمدلله بخير ..

محمد:مالك الأيام دي متغير كدا

احمد:طبيعي. م مالي شي

محمد:لا في شي احكي لي ... واها عملت شنو في موضوعك مع سميه صارحتها ولا لا...

احمد: م قدرت اقول ليها الحقيقه ...

محمد:ليه مالك كان تقول ليها .. وريني الحصل شنو...

احمد :كلمتها ولمن سالتها من ياسين قالت خطيب أختها .. وسالت زول قريب ليها لقيت اختها لا مخطوبه ولا شي 
دي كضبه منها بس ّ....

محمد: حاجه متوقعه والله وانا كنت خاتي نسبه كبيره انها تكضب كالعاده عشان مفتكره انت م عارف شي ولا ح 
تعرف حاجه ...

احمد:اي كلامك صاح ... انا سالتها من الاسم وقلت أشوف ردها بس لمن كضبت لي قلت احسن م اقول ليها 
الحقيقه ...

محمد :كان توريها والله مافيها شي....

احمد:لالا ياخ اصبر ليها شويه

محمد:بعد الحصل فيك دا وصابر ليها لشنو قول ليها اي شي وانهي العلاقه دي صدقني بتكون مرتاح 
شديد...واحتمال دا لي خير... ّ

احمد:بعد الحصل دا مشاعري ليها مازي زمان والله .... بس لو كانت صريحه بكون افضل ليها من تمثل دور البراءه 
دا وتقلل من كضبها... بس علي العموم زي م قلت لي خير ...وبجي اليوم وبقول ليها كل شي ... وانساها واعيش 

حياتي وهي ربنا يسعدها بعد الحصل منها دا

محمد:اي احسن ليك والله انت عملت العليك وم قصرت التقصير كان من جانبها هي علي العموم ولا تشغل بالك 
بيها تاني....

احمد:حاضر ي محمد ...

احمد قرر اخر قرار ليهو يبعد منها وم يفكر فيها تاني بعد الحصل دا زهج من كضبها الكتير وحركاتها البايخه دي فكر 
احسن يخليها تكون سعيده زي م هي عايزه ويعيش حياتو عادي ولو في يوم سالتو يوريها حقيقتا بدون تردد...

رجع لي دكتوره اقبال وكلمها بكل حاجه حصلت ليهو وقرارو الاول والاخير ...

وكان ردها ليهو....

الجزء 13
احمد بعد اخد قرارو وعايز يشوف راي دكتوره اقبال بعد زهج من الانتظارّّ...

اقبال:احمد وريها واقطع اي علاقه حب معاها وم تششتغل بيها لانها م بتستاهل تكون معاك

احمد:اي قلت كدا احسن ومنها اعيش حياتي ...

اقبال:اي احسن ليك ... والله بترتاح بدل تكتم كدا ...

احمد:اي والله احسن شديد والتفكير الكثير مشكله ...

إقبال:ي سيدي م تزعل ولا دي الزوله البستاهلو يزعلو عليها ولو سمعت كلامي من زمان م كان دا حصل

احمد:اي صاح ياريت لو سمعت

اقبال: كلها لخير والزمن اثبت ليك كل حقيقتها ...

احمد: اي والله والحمدلله ربنا كشف لي الحقيقه زي م قلتي....

إقبال:طيب ح ترسل ليها متين

احمد:في اقرب فرصه

اقبال:اي. وم تكون متردد من شي صبرت الكتير.. احسن تنهيها وتعيش مرتاح....

احمد :حاضر....

احمد بعد المحادثه مع اقبال قرار يرسل لي سميه ويحكي ليها كل الحاصل. يشوف ردها رغم انو متأكد انها م ح 
تقول الحقيقه

احمد:سميه كيفك

سميه:اهلا احمد تمام

احمد: تمام 

اقبال:وانت

احمد:تمام بس عايز اسألك من حاجه...

ّسميه:اسال طوالي

احمد:ليه انتي بتعملي كدا وعايشه في دور التمثيل دا...

سميه:تمثيل شنو وقاصد شنو انت?

احمد:حكايه ياسين تتزكريها

سميه:اي بس الزكرك ليها شنو?

احمد:اصلآ انا م نسيتها ومتذكر كل شي ....

سميه:تمام بس م حكيت لي ليه سالت عنو

احمد:بصراحه سالت ولقيت اختي لا مخطوبه ولا حاجه ...

سميه:عرفت كيف وليه تسأل

احمد:سالت وعرفت من زول قريب ليك ... وعرفت حقيقه ياسين معاك من الجامعه لي موضوع يوصلك لي 
الموقف وطالع ونازل معاك

سميه:سالت عشان م واثق فيني يعني

احمد: في البدايه كنت واثق بس بعد الحصل دا الله اعلم اثق... والقصه م قصه ثقه قصه كذب معاها...

سميه:شكرآ ليك مدام انا كذابه

احمد:دي الحقيقه وانا م جبت شي من عندي... في حكايه الخطوبة دي م كذبه في حدي زاتها دا غير تعامليك 
الاتغير....

سميه: اااي كان عندي علاقه مع ياسين ذي خطوبه وهو قريبي كمان ومن كوستي وبقرا معاي ف الجامعه...

احمد: اهاااااااااا كلام جميل وليه م وريتيني ...

سميه: عشان م عايزه زول يعرف

احمد:من الأول كان تقولي كدا

سميه:انت طالما عارف ومتاكد ساكت ليه

احمد:عايزك تكملي مسرحتيك معاي وتواصلي في كضبك... وللان متواصلين صاح...

سميه:احنا انفصلنا لينا سنتين....

احمد : ههههه اهاااا صدقت ...

سميه:جاده معاك...

احمد:انا م فارقه معاي

وانا عن نفسي حاجه اسمها حب كرهتها والله ولو في يوم قلت ليك حاجه عن الحب صاح كانت صادقه بس اسي 
كرهتها وندمت على صدقي الزائدة...

وانا عن نفسي موجود صاح خسرتك كحبيبه بس كصديقه م اظن وانا موجود لو في يوم في حاجه حصلت ليك 
عادي احكيها...

وبتمنا لو في يوم جاك زول وظهر ليك مشاعر صادقه معاك أوفى ليهو واهتمي بيهو ولو م عايزه وري عشان م يتعلق 
بيك ساي وكوني صادقه في تصرفتاك عشان م تقولي شي وتندمي عليهو كل عمرك ...

وزمنا دا كتر التعددد... تتزكري (الاكتفاء بشخص واحد قصه لا يفهما عششاق التعدد )كان نزلتيها قبل كدا وللان 
متزكرها ... يلا دي حاولي اعملي بيها واوفي بيها لانها مقوله قويه وم كل الناس بتعمل بيها ...

وان شاء الله ربنا يسعدك مع البتتمني وشايفه نفسيك مبسوطه معاهو... ويسعدكم ويجمع بيكم بي الحلال.....

سميه سكتت وم قدرت ترد واحمد انتهي من كل شي وعايز يعيش حياتو مرتاح وينسي علاقتو بيها ويبدا صفحه 
جديده ويسعد نفسو بنفسو....

شكرآ لكل الناس التابعو الروايه

الروايه واقعيه وحدثت ... تم تعديل اسماء بعض الشخصيات في الروايه بدون زكر الأسماء الحقيقيه ...

فلكم تحياتي وودي. ...

شكراً لقراءتك

تابع الفصول الجديدة وروايات أخرى، واقرأ وتابع الكاتب على موقعنا

sudanesenovels.com

